
Аннотация: Мазкур тадқиқот Бухоро минтақасида яшовчи 90 ёш ва
ундан катта, ақлий ҳамда жисмоний меҳнат билан шуғулланган узоқ умр
кўрувчиларда юрак ишемик касаллиги фонидаги полипрагмазиянинг
тарқалиши ва хусусиятларини ўрганишга бағишланган. Тадқиқотда кўп дори
воситаларини бир вақтда қабул қилишнинг жинс, ёш ва меҳнат фаолияти
билан боғлиқ жиҳатлари, шунингдек, аёллар ва эркакларда дори воситаларига
боғлиқ ножўя таъсирлар хавфи баҳоланади. Олинган натижалар узоқ умр
кўрувчиларда фармакотерапия хавфсизлигини ошириш, ортиқча дори юкини
камайтириш ва индивидуал даволаш ёндашувларини такомиллаштириш учун
муҳим илмий-амалий аҳамият касб этади.

Калит сўзлар: узоқ умр кўрувчилар, юрак ишемик касаллиги,
полипрагмазия, фармакотерапия, ножўя таъсирлар, гендер хусусиятлар, ақлий
меҳнат, жисмоний меҳнат.

Кириш: Аҳоли умр кўриш давомийлигининг ортиши билан 90 ёш ва
ундан катта бўлган узоқ умр кўрувчилар саломатлигини асраш замонавий
тиббиётнинг муҳим вазифаларидан бирига айланмоқда. Бу ёшда юрак ишемик
касаллиги ва бошқа сурункали касалликларнинг биргаликда учраши кўп сонли
дори воситаларини қўллаш, яъни полипрагмазия эҳтимолини оширади.
Полипрагмазия эса даволаш самарадорлиги билан бир қаторда, дори
воситалари ўзаро таъсири ва ножўя таъсирлар хавфини ҳам юзага келтириши
мумкин. Бухоро минтақасида яшовчи 90 ёш ва ундан катта, ақлий ва
жисмоний меҳнат билан шуғулланган узоқ умр кўрувчиларда юрак ишемик
касаллиги фонида полипрагмазиянинг тарқалиши, унинг хусусиятлари ҳамда
аёллар ва эркакларда ножўя таъсирлар хавфини баҳолаш мазкур муаммонинг
клиник ва ижтимоий аҳамиятини чуқурроқ очиб беради. Ушбу тадқиқот
натижалари узоқ умр кўрувчиларда оқилона ва хавфсиз фармакотерапияни
шакллантиришга хизмат қилади.

Мақсад: юрак ишемик касаллигида 90 ёш ва ундан катта узоқ умр
кўрувчиларда полипрагмазияни гендер хусусиятларини ўрганишдан иборат.

Текшириш усуллари ва материаллари: Тадқиқот объекти сифатида
Ўзбекистон ҳудудига қарашли Бухоро вилоятида яшовчи 90 ёш ва ундан
катта бўлган уюшмаган популяция гуруҳидан иборат 824 нафар шахснинг
репрезентатив танланмаси олинди (517 нафар аёл узоқ умр кўрувчилар ва 307
нафар эркак узоқ умр кўрувчилар) ва тахлил қилинди.

Олинган натижалар: ЮИК га чалинган ақлий ва жисмоний меҳнат
билан шуғулланган узоқ умр кўрувчилар популяциясида кичик
полипрагмазиянинг аниқланиш частотаси мос равишда 8,0% ва 92,0% ни
ташкил этди [р<0,05; RR = 0,72; 95% СI = 0,49 – 1,05; χ² =2,15; r++=0,069].
Ушбу узоқ умр кўрувчи беморлар гуруҳида катта полипрагмазиянинг
тарқалиш частотаси мос равишда 14,1% ва 85,9% ни ташкил этди [р<0,05; RR
= 1,36; 95% СI = 0,93 –1,99; χ²=2,48; r++=0,074]. Ҳаддан ташқари
полипрагмазия кузатилмади. Умуман олганда, ЮИК билан касалланган ақлий
меҳнат ва жисмоний меҳнат билан шуғулланган узоқ умр кўрувчилар
гуруҳларида, шунингдек умумий популяцияда жами полипрагмазия мос
равишда 10,8%, 89,2% ва 100,0% частота билан аниқланди. Ушбу
маълумотлар шуни тахмин қилиш имконини берадики, ақлий ва жисмоний
меҳнат билан шуғулланган узоқ умр кўрувчиларда полипрагмазия мавжуд
бўлганда, ЮИК да фармакотерапия самарадорлиги 10% дан 89% гача
пасайиши, амалиётда соғлиқни сақлаш харажатлари эса сезиларли даражада
ортиши мумкин. Бундай ҳолат ЮИК билан касалланган узоқ умр кўрувчи
беморларга даволаш-профилактик ёрдами кўрсатишнинг ҳам шифохонагача
бўлган, ҳам стационар босқичларида кузатилиши мумкин.

Хулоса: полипрагмазия мавжуд бўлган ҳолларда ЮИК билан
касалланган узоқ умр кўрувчиларда ДНР ривожланиш хавфи аёл узоқ умр
кўрувчиларда 66% гача, эркак узоқ умр кўрувчиларда эса 40,5% гача ошиши
ҳақида хулоса қилиш мумкин. GNTm шкаласи нафақат ёш ва ўрта ёшдаги
шахсларда, шунингдек кекса ёшдагиларда, балки узоқ умр кўрувчиларда ҳам
ДНР ривожланишини башорат қилиш учун яхши спецификликка эга эканлиги
аниқланди. Бизнинг ҳисоб-китобларимизга кўра, мазкур шкала ЮИК билан
касалланган узоқ умр кўрувчи беморлар популяциясида ДНР
ривожланишининг юқори хавфини эрта аниқлаш ва башорат қилиш учун
самарали восита ҳисобланади. Шу муносабат билан уни ЮИК да
фармаконазорат тизимини оптималлаштириш мақсадида, шунингдек
геронтологик беморларда ҳам қўллаш мумкин.

